Að setja sér Markmið

Að vera með markmið er ótrúlega mikilvægt og ein besta leið til árangurs sem um getur. "Markmið eru eldsneyti í ofn afrekanna" en manneskja án markmiða er eins og skip á stýris, sem siglir stefnulaust í sífelldri hættu um skipbrot. Manneskja sem hefur markmið er líkt og skip sem stjórnað er af skipstjóra. Það er með stýri, áttvita, kort og er siglt af einbeitingu í höfnina sem stefnt var á. Þeir sem læra að setja sér markmið og vinna eftir þeim geta afkastað meiru á nokkrum árum en margir gera á heilli ævi. Markmiðsetning er aðferð sem fjöldi fólks notar til að ná starfstengdum og persónulegum markmiðum. Að setja sér markmið er að ákveða hvaða árangri við viljum ná. Rannsóknir hafa sýnt að þeir sem ná miklum árangri í lífinu vita á hvaða mark þeir miða og hvað þeim finnst mikilvægt. Til þess að geta sett okkur markmið þurfum við að vita nákvæmlega hvað við viljum og þráum. Við þurfum að setja okkur raunhæf markmið og gera okkur í hugarlund hvernig við ætlum að ná þeim. Við þurfum svo að búa yfir þrautseigju, viljastyrk og sjálfsaga og gefast alls ekki upp þótt á móti blási. Margir vita ekki hvernig þeir eiga að setja sér greinileg og góð markmið. Góð markmið eru sértæk og mælanleg, t.d. í tíma eða magni. Mælanleg og sértæk markmið hjálpa okkur að mæla stöðugar framfarir og árangur. Mikilvægt er að setja tímamörk á markmið því án tímamarka er mjög freistandi að fresta aðgerðum. Tímamörk eru skuldbinding og hvetja okkur enn meira til dáða, ég hef sjálfur mikið sett mér markmið sem eiga að klárast innan ákveðinna tímamarka en stundum er þitt besta ekki nóg. En það er engin endastöð eiginlega þveröfugt, með réttu hugarfari og líta í áttina að ljósinu, eflist maður við hverja raun og "allt sem drepur mann ekki styrkir mann", hversu oft höfum við heyrt þetta? 

 Mikilvægt er að við leyfum okkur að gera mistök og lítum á þau sem leið til enn frekari endurbóta. Oft er réttilega bent á að þeir sem skara fram úr á ýmsum sviðum hafa gert hvað flest mistök. Það skýrist af því að þeir sem þora að taka áhættu og breyta til í lífi sínu gera því mistök og læra af þeim. Ef við viljum forðast öll mistök og áhættu í lífinu erum við að neita að horfast í augu við sem skiptir mestu máli, "Maður lærir af reynslunni, allt annað eru bara upplýsingar."

Að ná árangri í lífinu er ekki tilviljunum háð, eins og margir halda, heldur afurð ýmissa aðferða og lögmála. Maður uppsker eins og maður sáir og möguleikarnir eru ótarkmarkaðir. Maður getur gert, átt og verið það sem maður vill. Jafnvel þó að einstaklingar séu ólíkir að upplagi og getu, er markmiðssetning hlutur sem flestir ættu að læra og nýta sér. Hérna er ein formúla sem er mikið notuð til að hjálpa fólki hvernig gott sé að fara að. Auðvita hefur hver og einn sinn hátt á því hvernig hann vill sigla að sínu markmiði. Markmiðin eru misstór og engin ein leið betri en önnur.

· 1) Ákveða nákvæmlega hvað maður er að sækjast eftir 

· 2) Skrifa markmiðið í smáatriðum niður á blað 

· 3) Setja dagsetningu á hvenær markmiðið á að hafa náðst 

· 4) Gera lista yfir allt sem þarf að gera til að ná markmiðinu og skrifa það niður! 

· 5) Forgangsraða og skipuleggja listann- gera verkáætlun 

· 6) Byrja að vinna eftir áætluninni 

· 7) Gera eitthvað á hverjum degi til að markmiðið náist.

